
   Çу уйăхĕн юлашки кунĕсем сĕре те шăрăх тăчĕç кăçал. Çĕр çуркаланса кайнă та — эрешмен картине аса илтерет. Ӳсен-тăрансем, йывăçсен çулçисем тусан айне путса пуçĕсене уснă. Нумаях пулмасть акнă çурхи тырă-пулă та, шăтса тухаймасăр, тусана çаврăннă тăпра ăшĕнче хĕвелпе пиçсе выртать. Ахаль те шывран, йывăç-курăкран чухăнтарах Кусăрка ялĕ татах та мĕскĕнрех курăнса ларать. Çырма-çатрасен тĕпĕнче кăна курăк саралса ĕлкĕреймен-ха, шывĕ çук пулсан та илемлĕн курăнать. Кăн-кăвак тӳпере пĕр тăри анчах хуçаланать тейĕн, юрлать те юрлать шăрантарса ĕмĕрхи юррине.

Эдик Романов паян хĕвелĕн пирвайхи пайăркисемпе вăранчĕ, унăн район центрне — Пăлана каймалла. Кусăрка ялĕ чукун çул станцийĕнчен инçерех ларнă пирки, ял çыннисем район центрне иртен-çӳрен машинасемпе кайса-килсе тăраççĕ. Ял çумĕпех аслă çул тăсăлса выртать. Çавăнта тухса тăраççĕ те хăйсен телейне кĕтеççĕ. Аванах мар та ĕнтĕ çул хĕрринче пуççапса тăма, мĕн тăвăн, каймалли çĕре каймаллах.

Çуллахи вăхăтра Эдик чăлантах çывăрать. Вăл хăвăрт кăна вырăн çинчен сиксе тăчĕ те зарядка тума пуçларĕ. Çăвăнчĕ, картишĕнчи çуллахи пӳрте тухса амăшĕ нумаях пулмасть сунă, кăпăкланса тăракан сĕте ĕçрĕ. Каялла пӳрте кĕрсе докуменчĕсене илсе пĕчĕк сумкăна чикрĕ, кирлĕ япалисене пурне те илнипе илменнине тепĕр хут тĕрĕсленĕ хыççăн аслă çул хĕрринелле тухса утрĕ.

  
   I. Çамрăклăх


   Савнисем


Çу уйăхĕн юлашки кунĕсем сĕре те шăрăх тăчĕç кăçал. Çĕр çуркаланса кайнă та — эрешмен картине аса илтерет. Ӳсен-тăрансем, йывăçсен çулçисем тусан айне путса пуçĕсене уснă. Нумаях пулмасть акнă çурхи тырă-пулă та, шăтса тухаймасăр, тусана çаврăннă тăпра ăшĕнче хĕвелпе пиçсе выртать. Ахаль те шывран, йывăç-курăкран чухăнтарах Кусăрка ялĕ татах та мĕскĕнрех курăнса ларать. Çырма-çатрасен тĕпĕнче кăна курăк саралса ĕлкĕреймен-ха, шывĕ çук пулсан та илемлĕн курăнать. Кăн-кăвак тӳпере пĕр тăри анчах хуçаланать тейĕн, юрлать те юрлать шăрантарса ĕмĕрхи юррине.

Эдик Романов паян хĕвелĕн пирвайхи пайăркисемпе вăранчĕ, унăн район центрне — Пăлана каймалла. Кусăрка ялĕ чукун çул станцийĕнчен инçерех ларнă пирки, ял çыннисем район центрне иртен-çӳрен машинасемпе кайса-килсе тăраççĕ. Ял çумĕпех аслă çул тăсăлса выртать. Çавăнта тухса тăраççĕ те хăйсен телейне кĕтеççĕ. Аванах мар та ĕнтĕ çул хĕрринче пуççапса тăма, мĕн тăвăн, каймалли çĕре каймаллах.

Çуллахи вăхăтра Эдик чăлантах çывăрать. Вăл хăвăрт кăна вырăн çинчен сиксе тăчĕ те зарядка тума пуçларĕ. Çăвăнчĕ, картишĕнчи çуллахи пӳрте тухса амăшĕ нумаях пулмасть сунă, кăпăкланса тăракан сĕте ĕçрĕ. Каялла пӳрте кĕрсе докуменчĕсене илсе пĕчĕк сумкăна чикрĕ, кирлĕ япалисене пурне те илнипе илменнине тепĕр хут тĕрĕсленĕ хыççăн аслă çул хĕрринелле тухса утрĕ.

Нумаях кĕтсе тăмалла пулмарĕ çул хĕрринче, çынсем те йышлах марччĕ. Пĕр çăмăл автомашина алă çĕклемесĕрех каччă умне пырса чарăнчĕ. Эдик çапла майпа Пăлана чиперех çитсе ӳкрĕ. Военкомат умĕнче ун пеккисем чылаях кĕпĕрленсе тăраççĕ: калаçаççĕ, ахăлтатаççĕ, пирус мăкăрлантараççĕ — ĕç кунĕ пуçланасса кĕтеççĕ. «Ун пеккисем» тени те вырăнлах мар, тен. Эдик пĕлтĕр Хусанта пединститут пĕтерсе тухрĕ. Вăл — математика учителĕ, кӳршĕ ялта — Шарлавăкра ачасене вĕрентет. Çавăнпа та военкомат умне пухăннă çамрăксенчен аслăрах.

Кĕтнĕ вăхăт та çитрĕ. Каччă повестка çинче кăтартнă пӳлĕме кĕрсе унта ларакансене сывлăх сунчĕ, хăйне ларма кăтартнă вырăна ларчĕ.

— Романов, — терĕ военком ун çине пăхса, — эпир Сире çар службине илес шухăшпа чĕнтертĕмĕр. Эсир аслă пĕлӳ илнĕ çамрăк, авланман, пĕр çулталăк хушши çеç службăра пулмалла.

— Мĕнех? Каймалла-тăк — каймаллах... Саккуна маншăн кăна çырман, — терĕ каччă, ура çине тăрса.

Военком ăна повестка тыттарчĕ. Эдик сывпуллашса пӳлĕмрен тухса кайрĕ.

Урама тухсан аллине тыттарнă хута вуласа тухрĕ, эрнерен салтака каймаллине пĕлчĕ.

Паллах, мĕн пытармалли пур унта салтака каяс килменнине? Çитменнине тата Эдик хăйпе пĕр çулхисенчен темиçе çул каярах юлнă, «ватăлнă». Ку та тем марччĕ-ха, кĕр мăнтăрĕпе Зосьăпа пĕрлешме калаçса татăлнăччĕ вĕт. Мĕнле пĕлтермелле çак кĕтмен çĕртен сиксе тухнă хыпара хăйĕн савнине?

Çапла шухăшлакаласа пырса Эдик чукун çул станцине çитнине те сисмерĕ. Килне пуйăспах таврăнма шут тытрĕ.

Çын пурнăçĕ нихăçан та малтан палăртса хунă пек иртмест çав, çул çинче тункатасем тупăнсах пыраççĕ.

Эдик килне кăнтăрла иртсен таврăнчĕ, хыпара, паллах, чи малтан ашшĕпе амăшне пĕлтерчĕ. Ашшĕ, Николай Георгиевич (ялта ăна Микул пичче тесе чĕнеççĕ), нимĕнех те шавламарĕ, ывăлне çурăмĕнчен çапса илчĕ те ассăн сывласа ярса чĕлĕмне мăкăрлантарма пикенчĕ. Амăшĕн чĕри çемçерех çав, ывăлĕн хыпарне илтсессĕнех икĕ куçĕнчен те куççуль тумламĕсем юхса анчĕç. Çавăнтах хыпаланма, ывăлне салтака ăсатма хатĕрленме пуçларĕ. Сахал мар ĕçĕ хĕрарăмăн ун пек чухне: сăрине лартмалла, апат-çимĕç пĕçермелле, тăвансене пĕлтермелле...

Ял çине каç тĕттĕмĕ хăйĕн чаршавне кара пуçларĕ. Шăрăх та вăйсăрланчĕ, пурпĕрех сывлама сывлăш çитмест-ха. Лăпкă, лĕм çил те çук. Кĕтӳ кĕнĕ май ял тусан айне путать.

Çемье каçхи апат турĕ. Эдик çăвăнса тасалчĕ те клуба тухса утрĕ. Утса мар, чупса кайрĕ вăл юратăвĕпе тĕл пулма. Вăл çитнĕ çĕре Зося клуба пыманччĕ-ха. Пухмачсем пурте пĕр вăхăтра клуба пырса кĕме хăнăхса çитнĕ. Ялĕ Кусăрка çумĕнчех, хăйсен клубĕ те, шкулĕ те çук. Пухмачсемпе кусăркасем хăйсене пĕр ял çыннисем пекех туяççĕ, пĕр-пĕрне сĕре те лайăх пĕлеççĕ. Эдик клуб çуртĕнчех вырнаçнă вулав пӳлĕмне кĕчĕ, чӳрече çумнерех вырнаçса хаçат-журналсем пăхкалама пуçларĕ. Ку вырăнтан пухмачсем килнине курса ларма та меллĕ. Нумаях кĕттермерĕç çамрăксем, пĕр ушкăн курăнса та кайрĕ. Нумай-нумай çамрăксем хушшинче вăл Зосьăна часах уйăрса илчĕ. Яланхи пекех, хĕр кĕске çанăллă шап-шурă кĕпепе, хура çӳçне пурçăн хăюпа килĕшӳллĕн çыхса хунă. Эдик пӳлĕмрен çамрăксене хирĕç тухса Зосьăна чĕнсе илчĕ. Урамра савăнăçлă ташă кĕвви янăрать.

Çамрăк мăшăр клубран инçех те мар вырнаçнă шкул пахчинчи сада кĕрсе кайрĕ. Кашни каç тĕл пулакан вырăнта икĕ хурăн çума-çумăн ӳссе ларакан тĕлте сак çине пырса ларчĕ. Зося нимĕн те пĕлмест-ха, кула-кулах ĕç кунĕ мĕнле иртсе кайни çинчен каласа пама пуçларĕ. Вăл выльăх тухтăрĕ пулса ĕçлет, ветеринари институчĕ пĕтернĕ. Питĕ те хитре: çĕмĕрт куçлă, чăмăркка пит çăмартиллĕ, тулли кăкăрлă хĕр. Кулнă чухне икĕ пит çăмарти те пат шăтса кĕреççĕ, ахаль те чипер пикене тата та илемлетеççĕ. Сасси вара — чăн-чăн шăнкăрав сасси, итлесе тăранаймăн. Эдик пĕр сăмах та чĕнмерĕ, хĕр калаçăвне пӳлес килмерĕ каччăн, унăн калама çук хӳхĕм илемĕпе киленсе ларчĕ.

— Эдик, сĕре те салхуллă эсĕ паян. Мĕн пулчĕ? Куратăп эпĕ, сисетĕп, эсĕ мана мĕнле-тĕр аван мар хыпар пĕлтерессе те туятăп. Кала, ан тăс вăхăта, — йăлăнчĕ хĕр каччă куçĕнчен шăтарас пек пăхса.

— Зося, каçар, тархасшăн, манăн пĕр эрнерен санпа уйрăлма тивет. Паян районтан салтака кайма повестка илсе килтĕм, — терĕ Эдик пуçне айăплăн усса.

— Мĕнле-ха капла? Мĕн пулса тухрĕ, чунăм? Эпир санпа кĕркунне пĕрлешме калаçса татăлнăччĕ-çке.

— Лăплан, Зося, хăвна хăв алла ил. Çулталăк хушши сисĕнмесĕрех иртсе кайĕ. Таврăнăп вăхăтра, туй тăвăпăр, — пăшăлтатрĕ Эдик хĕре пуçĕнчен çупăрласа.

Кăвак çутă киличченех калаçса ларчĕç каччăпа хĕр сак çинче. Малашнехи пурнăç çинчен ĕмĕтленчĕç, пĕр-пĕрне мĕн виличченех юратса пурăнма сăмах пачĕç. Шкул пахчинчи шăпчăк та вĕсемшĕн çеç юрларĕ пулмалла кĕçĕр...

Эрне сисĕнмесĕрех иртсе кайрĕ, Эдиксем патне ир-ирех тăванĕсем, юлташĕсем, хĕрупраçсем пуçтарăнма тытăнчĕç. Уçă чӳречерен ташă кĕвви илтĕнет. Пӳрт умĕнче пĕр ушкăн çамрăк тăрать. Вĕсен хушшинче Эдикпа Зося та пур. Çамрăк — çамрăках ĕнтĕ: кулать, савăнать... Çуллăраххисем пӳртре, кĕрекере хăналанаççĕ, ялти хыпарсене сӳтсе яваççĕ. Кăнтăрлачченех янăрарĕ Романовсен килĕнче юрă-кулă. Юлашки самантра Эдикпа Зося сад пахчине тухрĕç те улмуççисемпе чие тĕмĕсен шап-шурă пĕркенчĕкĕ айĕнче çухалчĕç.

— Ан кулян, Эдик, эпĕ сана пĕр çулталăк мар, ĕмĕр кĕтсе пурăнма хатĕр, — пăшăлтатрĕ хĕр черчен аллисемпе качча мăйĕнчен ыталаса илсе. — Куллен тенĕ пекех çырусем çырăп, хыпарсене пĕлтерсе тăрăп. Тепĕр çул салтакран таврăнсанах ял тĕлĕнмелле туй тăвăпăр. Пиртен телейли те пулмĕ çакă çутă тĕнчере.

— Тавтапуç сана, Зося, мана ăнланнăшăн, юратнăшăн. Пирĕн хушăра ăнланман самантсем те пулнă-тăр. Каçар мана, тархасшăн. Эпĕ те сана чун-чĕререн юрататăп. Сансăр пĕр çулталăк хушши пурăнма сĕре те йывăр пулĕ. Анчах та пирвайхи юрату иксĕмĕре те уйрăлу вăхăтне чăтса ирттерме вăй парĕ, туйăмсене тата ытларах çирĕплетĕ. Кĕт мана, таврăнатăпах эпĕ...

Каччă тутисем хĕр тутисемпе тĕл пулчĕç. Çамрăк мăшăр тĕнчене манса кайсах пĕр-пĕрне чуптурĕ. Урамра машина кăшкăртнă сасăпа тин чун кĕчĕ çамрăксене.

Асату вăхăчĕ те çывхарса пырать. Каччă хĕре тепĕр хут ыталаса илсе хытă чуптурĕ те аллинчен тытса урама çавăтса тухрĕ. Кĕрекери хăнасем те пурте урамра: Эдикпа сывпуллашаççĕ, парнесем параççĕ...

Çамрăксем, ăсатма каякансем, машина çине улăхса тăнă та урисене тапса, аллисене сулса салтак юрри юрлаççĕ. Николай Георгиевич ывăлне ыталаса илчĕ те:

— Ывăлăм, чипер пул, пирĕн ята ан яр, — теме çеç пĕлчĕ, Эдик аллине кутамкка тыттарса. Юлашкинчен Эдик амăшĕпе сывпуллашрĕ. Марье аппа калаçаймасть та, кăвакарса кайнă тутипе аллисем чĕтĕреççĕ, куçĕнчен куççуль шăпăртатать. Ывăлĕ çине хĕрес хучĕ те:

Чипер кай, ывăлăм, аçупа аннӳ пилĕ çиттĕр сана. Каялла чиперех таврăнма Турă пулăштăр, — терĕ те çĕрелле тĕшĕрĕлсе анчĕ. Тăванĕсем ăна хулĕнчен йăтса тăратрĕç, картишнелле çавăтса кайрĕç. Эдик машина çине хăпарса кайса Зося умне тăчĕ, ял халăхне пуç тайрĕ. Машина тапранса кайрĕ.

— Ывăлăм! Çăкăру манса юлнă! — тенĕ сасă урам тăрăх ян! кайрĕ.

Йĕри-тавра сырса илнĕ çамрăксем Эдика каялла çаврăнса пăхма памарĕç. Ял çамрăкĕсем ваттисен йăли-йĕркисене манман-ха, мĕн тумаллине аван пĕлеççĕ.

Машина хыççăн çӳлелле çĕкленекен çăра тусан пӳртсенчен те çӳлерех мăкăрланса çил çуккипе пĕр вырăнта вăрахчен тытăнса тăчĕ.

— Сывă пул, тăван ялăм, атте-анне, савнă тусăм!.. — пăшăлтатрĕ Эдик.



«Сансăр пурнăç çук!..»


Эптри ялĕнчи вăтам шкулта аслă классенче вĕренекенсенчен йĕркеленĕ юрăпа ташă ансамблĕн артисчĕсем хăйсен руководителĕ Елена Ивановна Стриж вĕренӳ çулĕ вĕçленсен Эптри — Хусан — Чĕмпĕр — Эптри маршрутпа пĕр эрнене тăсăлакан турпохода каяссине пĕлтерсен савăннипе ура! кăшкăрса ячĕç. Савăнмасăр, концертсем кăтартса çӳресе пухнă укçапа каяççĕ вĕт-ха вĕсем çулçӳреве юратнă учителĕпе!

Çулçӳрев маршрутне Эптри ялĕнчен Хусана çити пуйăспа, Хусанта виçĕ кун пурăнса Чĕмпĕре пăрахутпа анмалла. Чĕмпĕртен Сĕве шывĕ тăрăх Эптри ялне виçĕ кун хушшинче çитмелле туса палăртнă. Ушкăнра пурĕ çирĕм ача. Уйрăмах çамрăксем хăйсемпе пĕрле ансамбль баянисчĕ Женя Смирнов пынине пĕлсен савăнмаллипех савăнчĕç. Мĕнле турпоход ирттĕр- ха юрă-кĕвĕсĕр! Пуринчен те ытларах çак çулçӳревшĕн Женя тата Вера Алешина савăнчĕç.

Палăртса хунă кун туристсем Пунш станцине пухăнчĕç. Хусана пуйăс çур çĕр иртсен кăна пулать-ха. Елена Ивановна ушкăн валли билетсем туянчĕ те, çамрăксем станци умĕнче ӳссе ларакан йăмрасем айне вырнаçрĕç. Пĕр-пĕринпе шăкăл-шăкăл калаçнипе, ахăлтатса кулнипе, юрăсем юрланипе, ташланипе вăхăт иртни те сисĕнмерĕ. Пуйăс расписани тăрăх хăй вăхăчĕпех пырса çитрĕ. Çамрăксем вакуна кĕрсе вырнаçрĕç, аванах ывăннипе часах тарăн ыйха путрĕç. Хусан хулине ирхине çичĕ сехет тĕлнелле çитсе Елена Ивановна ушкăна тӳрех республикăри çутĕç çуртне илсе кайрĕ. Унта вĕсене Хусанта пурăнма виçĕ кунлăха пĕр шкулти спортзала уйăрса пачĕç. Виçĕ кун Хусанта пĕрре куç хупса илнĕ евĕрех иртсе кайрĕ. Ачасем çак вăхăт хушшинче хулари уйрăмах паллă вырăнсемпе паллашрĕç, спортзала çĕр выртма çеç таврăнчĕç. Çывăрма нумаях çывăрман ĕнтĕ. Çăвăнса тасалсан пурте Женя йĕри-тавра пухăнса ларчĕç: юрăсем юрларĕç, вальс ташларĕç...

Пĕр каç çапла савăнса ларнă вăхăтра спортзал чӳречи чăлтăр! туса арканчĕ, урайне шурă хутпа чĕркенĕ чул татăкĕ кĕрсе ӳкрĕ. Хĕрупраçсем шари! кăшкăрса ячĕç, Елена Ивановна йĕри-тавра пухăнса тăчĕç.

— Лăпланăр, ачасем! Халех мĕн иккенне пĕлетпĕр! — терĕ. Хута аллине илсе вуласа пачĕ: «Янки! Убирайтесь отсюда! Местные джигиты».

— Нимех те мар, — лăплантарчĕ ачасене Елена Ивановна, — шӳтлеççĕ. Çитменнине тата, ыран каç эпир кунтан тухса та каятпăр.

Малалла юрлас-ташлас шухăш та пĕтрĕ, пурте çывăрма хатĕрленчĕç.

Тепĕр каçхине ушкăн пăрахут çине ларса анлă Атăл тăрăх Чĕмпĕр хулине çул тытрĕ. Мĕнле илемлĕ тата ырă çĕрлехи палуба çинче тавралăх илемĕпе киленсе пыма, юрă шăрантарма, шăплăха итлеме! Атăл сăпкинче ярăнса майĕпен-майĕпен тĕлĕрсе пыни мĕне тăрать!

Акă Чĕмпĕре те çитрĕç туристсем. Хула вĕсене хĕвеллĕ кунпа кĕтсе илчĕ. Елена Ивановна хулара нумай вăхăт хушши чарăнса тăмассине пĕлтерчĕ. Лавккасенче виçĕ талăк валли тĕрлĕ апат-çимĕç туянсан, Сĕве тăрăх Эптри ялнелле çул тытрĕç çулçӳревçĕсем. Çурăм çинче пурин те пысăк кутамккасем. Женя аллине баян тытнă. Вăл вăйлă, çӳллĕ, хуп- хура, çĕлĕк пек хулăн çӳçлĕ илемлĕ каччă. Ушкăн хула варринчи йывăç кĕпер патне пырса çитрĕ те шывăн сулахай çыранĕпе çурçĕрелле çул тытрĕ.

Пĕрремĕш кану вырăнĕ. Çул çине тухнăранпа тăватă сехет иртнĕ. Çыран хĕрринчех кăвайт чĕртсе яшка пĕçерме пысăк хуран тата чей вĕретме чейник çакса ячĕç. Пур ĕçсене те Елена Ивановна ертсе пычĕ, пулăшаканĕ Женя пулчĕ.

Кăштах кансан, апатлансан ушкăн çулçӳреве малалла тăсрĕ. Пăчă. Пăвансем сырса илнĕ те çăварах кĕрсе кайма хатĕр, çыртаççĕ... Каç пуласпа ачасем пĕр ял çумĕнчи вăрмана çитрĕç, çĕр каçма хатĕрленме пуçларĕç: икĕ чатăр карчĕç, вут-шанкă пуçтарчĕç...

Апат çисе чей ĕçсен пурте кăвайт умне пухăнчĕç, çĕрлехи дежурнăйсен графикне сӳтсе яврĕç. Кунĕпе утса ывăннă пулсан та кăвайт умĕнче баян сассипе çамрăксене çĕнĕрен чун кĕчĕ: ахăлтатрĕç, ташларĕç...

Арçын ачасем хăйсен, хĕрупраçсем хăйсен чатăрĕсене кĕрсе вырнаçрĕç. Çур çĕр иртсе икĕ сехетчен Женьăпа Вера Алешинăн дежурствăра ларма тӳр килчĕ. Вера Женьăран икĕ çул кĕçĕнтерех. Вăл Пуншра пурăнать. Чăвашла вулама-çырма пĕлмесен те, таса калаçать. Женя Верăна тахçанах куç хывнă, унпа тĕл пулса калаçма самантне çеç тупайман. Турпоход Женьăпа Верăшăн Турă парниех пулса тăчĕ. Каччă хĕр çине пăхса тăранаймасть. Кăвайт умĕнче капла та хӳхĕм хĕр татах та асамлăрах курăнать.

— Вера, — терĕ шăппăн Женя. — Пĕлетĕн-и, эпĕ сана тахçантанпах сăнаса пурăнатăп. Тĕлĕксенче те эсĕ çеç курăнатăн. Юратсах пăрахрăм пулмалла. Кала-ха тĕрĕссине, эпĕ сан кăмăлна каятăп-и?

Хĕр вăтаннипе хăйĕн пит çăмартисем тата ытларах пĕçерсе кайнине сисрĕ. Кăнтăрла пулнă пулсан Женя тавçăрса та илнĕ пулĕччĕ. Кăвайт умĕнче ахаль те хĕрлĕ курăннипе пит çăмартисем тата ытларах хĕрелнине Вера хăй çеç туйрĕ.

— Эпĕ те сана пĕлтĕртенпех кăмăллатăп. Çак сăмахсене илтессе тахçанах кĕтнĕ...

Женя хĕре кĕçĕр пĕрремĕш хут чуптурĕ. Вера та хăмла çырли пек тутисене каччă тутисенчен тартмарĕ...

Виçĕ кун иртсе те кайрĕ. Виççĕмĕш кун витререн тăкнă пек çумăр çурĕ, ĕнсе типнĕ тавралăх ешерсе, уçăлса кайрĕ, çăвăнчĕ. Юлашки апата çĕрĕпе пухăннă çумăр шывĕпех пĕçерчĕç çамрăксем. Кутамккасем пушанчĕç пулин те урасем ыратнипе утма йывăрланнăçемĕн йывăрланса пычĕ. Сала вăрманĕнчен ушкăнри ачасем тĕрлĕ çулпа тĕрлĕ еннелле çул тытрĕç. Женя Ровница ялĕнче пурăнать, унăн килĕ чи çывăххи, Лăчăн шывĕ урлă каçсанах Верăн киле çитес тесен тата виçĕ çухрăм утмалла. Виçĕ кун хушши кедăпаçӳресе урисене хăлсуш тухнă, аран-аран пускалать. Женя япалисене килне кĕртсе хăварчĕ те Верăна Пунш станцине ăсатса ячĕ.

Çуллахи кану вăхăчĕ вĕçленчĕ. Çак вăхăтра Женя колхозра тĕрлĕ ĕçре вăй хучĕ. Çемйи те пысăк вĕсен: ашшĕ, Василий Тихонович — инвалид, хăрах алăллă учитель; амăшĕ — Ольга Никитична, пысăк çемьене пăхса- тăрантарсах хăйĕн пурнăçне ирттерет, колхозри ĕçсене те хутшăнать; Таня, Зина, Рита йăмăкĕсемпе Олег шăллĕ. Мĕнле пулсан та Женя — асли, ашшĕпе-амăшĕн шанчăкĕ, аванах пулăшать каникул вăхăтĕнче кил- йышне.

Ĕçрен ывăнса таврăнсан Вера патне курнăçусене те çӳреме манмасть. Çак курнăçусенче ывăнни иртсе кайса çĕн вăй-хăват кĕрет каччă чунне. Çамрăксен чĕрисем пĕр-пĕрин патне çывăхлансах пычĕç, юрату туйăмĕ те вăйлăлансах ялкăшрĕ.

Юлашки вĕренӳ çулĕ пуçланчĕ Женьăшăн, Верăн тата икĕ çул вĕренмелле-ха. Тепĕр вĕренӳ çулĕ хушши кулленех пĕр-пĕрне курма пултараççĕ вĕсем, Женя та шкултан тӳрех килне ăсатма пултарать савнине. Çамрăксен туйăмĕ çинчен юлташĕсем те пĕлсе çитрĕç, вĕсене Ромеопа Джульетта вырăнне хурса хисеплеççĕ, ырлаççĕ вĕсен юратăвне. Чăнах та, Турă вĕсене пĕр-пĕрин валлиех çуратнă тейĕн.

Юрăпа ташă ансамблĕ хăйĕн концерчĕсемпе кăçал та ялсем тăрăх çӳрерĕ. Пушăрах вăхăтсенче Женя вăтам шкул профаммипе экзаменсем тытма хатĕрленчĕ.

Çамрăк чухне пурнăç çулĕпе тĕрĕс утсан, юрату çулăмĕпе çунмаллипех çунсан вăхăт сĕре те хăвăрт иртсе пырать.

Акă паян вĕренсе тухакансемшĕн юлашки шăнкăрав янăрарĕ. Вера Женьăна саламласа лантăш чечекĕсен пуххи парнелерĕ. Экзаменсем те ăнăçлах иртрĕç. Женя Чĕмпĕрти телевизорсем тӳрлетекен маçтăрсен курсне вĕренме кĕчĕ. Кашни канмалли кунсенчех яла, Вера патне çӳрерĕ. Вера та кăçал вăтам шкул пĕтерет, медучилищĕне вĕренме кĕме ĕмĕтленет. Çу уйăхĕн пуçламăшĕнче Женя салтака каймалли çинчен хут штчĕ. Верăн вĕренсе пĕтернĕ ятпа ирттернĕ кану каçĕнче те пулаймасть. Вера вара савнине салтака ăсатмалли каçра пулчех. Çак каç унăн чĕрине ĕмĕрлĕхех кĕрсе вырнаçрĕ. Женя Верăна ăсату каçне мотоциклпа кайса илчĕ, çав каç ăна ашшĕ-амăшĕпе, йăмăкĕсемпе, шăллĕпе паллаштарчĕ. Çамрăксем çĕрĕпех урамра ташларĕç, савăнчĕç.

Нумайччен çӳрерĕ каллĕ-маллĕ урам тăрăх çамрăк мăшăр. Вĕсем мĕн çинчен калаçнине çурхи тӳпери çăлтăрсемпе кĕмĕл уйăх çеç тĕплĕнрех пĕлеççĕ пулмалла. Çапах та...

— Астăватăн-и, Женя, эсĕ мана пĕрремĕш хут юрататăп тенине, пĕрремĕш хут каçăхса кайса чуптунине? — сăмах хушрĕ шăплăха вăратса Вера.

— Ăçтан манма пултарăн-ха çав саманта, савниçĕм? Аса илсенех тутасем пĕçерме тытăнаççĕ. Маншăн сансăр пурнăç та çук, — тенине кăна лайăх илтсе юлчĕ çурхи тавралăх...

  
   II. Синкер


   Пурăнас килет


Эдикăн çар служби ăнăçлă иртрĕ. Пырсанах ăна лейтенант звани пачĕç, командирăн политикăпа воспитани енĕпе ĕçлекен заместителĕ пулса тăчĕ.

Куллен тенĕ пекех Зося патне ăшă çырусем çырчĕ. Зося та унăн çырăвĕсене вăхăтлă та чун-чĕререн хуравласа тăчĕ. Çак пĕр-пĕрин патне çырнă çырусем икĕ çамрăк чун хушшинчи юрату куллен-кун çирĕпленсе пынине çирĕплетрĕç.

Çĕртме уйăхĕ. Симĕс сăр ăшне путнă тавралăх чуна ăшăтать, кантарать. Шкулсенче юлашки экзаменсем пыраççĕ, вĕренӳ çулĕ вĕçленсе килет. Аслă çултан Кусăрка еннелле офицер тумĕ тăхăннă çамрăк çын утса мар, чупсах çывхарать. Типĕ çырма урлă каçрĕ те ялăн хĕвеланăçнелле пăрăнчĕ. Тĕл пулакансене алă тыта-тыта сывлăх сунчĕ. Çапла майпа хăй çуралса ӳснĕ çурт умне пырса тăчĕ. «Улшăннă кăштах, улшăннă. Пӳрттăрри те тутăха пуçланă. Сарай кĕтесси те пĕр тĕлтен çĕрет», — хăйпе хăй калаçса илчĕ Эдик.

— Анне, анне тетĕп! — кăшкăрса ячĕ вăл картишне чупса кĕнĕ- кĕменех.

Хирĕç хуравлакан пулмарĕ. Картишĕнчи Жучка çеç ăна палласа илсе хӳри вĕçне пăлтăртаттарма тытăнчĕ, йынăшса ячĕ. Эдик йытта пырса çупăрларĕ те пӳртелле вăркăнса кĕчĕ. Кĕнĕ-кĕменех унăн сăмси шăтăкне ăшă çăкăр шăрши кăтăклантарса кăштах пуçне çавăрчĕ.

— Анне! — чĕнчĕ Эдик тепĕр хут. Кăмака умĕнче кăштăртатакан амăшне курчĕ те ăна мăйĕнчен ыталаса илчĕ.

— Пӳлĕхçĕм, ывăлăм! Таврăнтăнам? — теме çеç ĕлкĕрчĕ Марье аппа. Куçĕсенчен куççуль тумламĕсем юхса анчĕç.

— Атте ăçта? — васкаса ыйтрĕ Эдик амăшне вĕçертмесĕрех.

— Ăçта пултăр ĕнтĕ вăл, хăйĕн пыл хурчĕсенчен уйрăлаймасть. Пахчара... — пăшăлтатрĕ куçĕсене тутăрпа шăла-шăла савăннă амăшĕ.

— Эпĕ халех, анне, — терĕ те Эдик пахчаналла вирхĕнчĕ.

Ашшĕ тăрăшсах вĕлле умĕнче темĕскер маçтăрлать. Вĕлле хурчĕсем пĕтĕм пахча вĕçеççĕ, улмуççисемпе чие тĕмĕсем çинчен нектар пуçтараççĕ.

— Ă-ă-ă... Çаклантăна? — терĕ те Эдик ашшĕ çине сиксе ларса ăна хăй кӳлепипе çĕр çинех хупласа хучĕ.

— Ывăлăм! Епле хăратса пăрахрăн эс мана! Офицер пулса таврăнсан та ача ăсĕ тухман иккен-ха санран, — текелесе Микул пичче ывăлĕн ытамĕнчен тухма тăрăшрĕ. Эдик ăна хăех ура çине йăтса тăратрĕ, тепĕр хут çирĕппĕн ыталаса илчĕ.

— Атя пӳрте! Анне унта çав тери тутлă кукăль пĕçерсе кăларнă, — тесе вăл ашшĕне пӳрте вăйпах çавăтса кĕчĕ. Хăвăрт кăна офицер тумне хывса çакса хучĕ, çăвăнчĕ те çӳхе тум тăхăнса сĕтел çывăхнелле утса пычĕ.

Марье аппа сĕтел çине майлама та ĕлкĕрнĕ: кăмакаран тин çеç кăларнă пăрçа яшки пăсланса ларать, чашкă тулли хур ашĕ купаланă, аш кукăлĕ те пĕтĕм пӳрте тутлă шăршă сарнă.

— Ларăр хăвăртрах сĕтел хушшине, атту сивĕнет, — тесе Марье аппа малти пӳрте кĕрсе кайрĕ, шĕвек тултарнă графин йăтса тухрĕ.

— Ку вăл — пылтан тунă шерпет. Ывăл салтакран таврăннă ятпа мĕнле тутанса пăхас мар, — тесе черккесене тултарма тытăнчĕ.

— Çитĕ сана чупкалама, анне. Лар пирĕн çума та кан пăртак пирĕнпе пĕрле, апат çи, — тесе Эдик амăшне ашшĕпе хăй хушшине лартрĕ.

— Юрĕ, эппин, ывăл сывлăхĕшĕн пĕрер черкке пушатсан та ытла пысăк çылăх пулмĕ, — терĕ Микул пичче ура çине тăрса. Эдикпа Марье аппа та аллисене черккесем тытса ура çине тăчĕç, чăнкки! тутарчĕç, пыл шерпетне тутанчĕç.

— Çи, ывăлăм, çи, — текелесе Марье аппа ывăлĕ умне нимĕн лартма пĕлмесĕр ăшталанать. Пĕр вырăнта чăтса лараймасăр сĕтел хушшинчен тухать те чаршав хыçĕнчен сăра витри çĕклесе тухать.

— Мансах кайнă сăра пирки, тин çеç сунă сĕт пекех кăпăкланса тăрать, — тесе сăрине хăварт кăна стакансене тултарать.

Пыл эреххи, пыл сăри тутлине тутлă та, хăватлăхĕпе çул çинче ывăнса çитнĕ офицера ӳсĕртсех ячĕç. Карчăкпа старик ывăлĕ апат çинине пăхса тăранаймаççĕ. Ун çине пăхса ларнипех тăранчĕç пулмалла хăйсем.

— Каçчен мунча чĕртсе ярас-ха, — ура çине тăчĕ Микул пичче.

— Ыран ак хăнасем пухăпăр, — текелесе Марье аппа сĕтел çинчен пуçтарма тытăнчĕ.

Çуллахи мунчана пултарасси йывăрах мар. Пĕр çĕклем вутăпах мунча чулĕсем шартлатса тăма тытăнаççĕ.

Микул пиччепе Эдик мунча чулĕ çине сăра сапа-сапах çапăнчĕç, çăвăнса тасалчĕç. Мунча пăлтăрне тухса сăра ĕçрĕç, çемçе курăк çине выртса канчĕç.

Мунчаран тухнă çĕре кĕтӳ те кĕнĕ иккен, каç сăнĕ самаях çапнă.

— Каçчен апат тăвăр та выртса çывăрăр, — терĕ Марье аппа арçынсене. Кĕçĕр вăл ывăлне ниçта та кăларасшăн марччĕ. Каккуй выртса канма унта! Каччă шухăшĕпе тахçанах Зося патне çитнĕ. Çыру тăрăх та хăçан çитессине пĕлтернĕччĕ уйăх каялла. Анчах мĕн сăлтавпа-тăр хурав кĕтсе илеймерĕ...

Эдик салтака кайиччен туяннă çĕнĕ шăлаварпа костюмне тăхăнчĕ.

— Кайрăм эпĕ! Аçта кайнине тата хăçан таврăнассине хăвăрах пĕлетĕр, — тесе пĕчĕк ача пек пӳртрен сиккелесе тухса чупрĕ.

— Турăçăм! Мĕн пулать-ши кĕçĕр манăн ывăлăма! Пӳлĕхçĕм, чăтăмлăх пар ăна, тархасшăн! — тесе Марье аппа турăш умне тăрса сăхсăхрĕ. Алăксене хупнипе питĕрнине тĕрĕслерĕ, çутă сӳнтерчĕ, çывăрмалли пӳлĕме кĕрсе кайса çухалчĕ.

Эдик клуба чарăнмарĕ те. Пĕлет вăл Зося пĕччен чухне унта çӳресех кайманнине. Çавăнпа та тӳрех Пухмача çул тытрĕ.

Унта çитнĕ çĕре самаях тĕттĕмленнĕччĕ ĕнтĕ. Унта-кунта ял йыттисем вĕрни илтĕнет. Каччă Зося пурăнакан пӳрт умне çитрĕ, алăкран шаккарĕ. Тĕлĕнмелле! Зося килте чухне алăка вăл пынă çĕре нихçан та питĕрекен марччĕ-çке. Алăка Зося амăшĕ уçрĕ, вăл тĕлĕннипе каялла чакрĕ, чĕтрекен тутисемпе:

— Кĕр-р пӳртелле, ывăлăм, — теме çеç пĕлчĕ.

Аван мара сиссе-и, Эдик чĕри те йĕппе чикнĕ пекех ыратса кайрĕ.

— Нина аппа, Зося ăçта?

Амăшĕ нимĕн те чĕнмерĕ, кĕнеке шкапĕнчен çыру илсе Эдика тыттарчĕ, хăй кайри пӳлĕме кĕрсе кайрĕ. Эдик нимĕн ăнланаймасăрах тыттарса хăварнă çырăва сывламасăр тенĕ пек вуласа тухрĕ: «Эдик, манăн юратнă Эдик! Каçар мана, тархасшăн! Хам панă сăмаха тытаймарăм. Сутса ятăм çичĕ юта пĕрле çуратнă юратăва. Эпĕ сана юрăхлă çын мар. Упăшкапа Çĕпĕре тухса каятăп. Ан шыра. Эсĕ мана каçарсан та Турă мана каçарас çук — сĕре те пысăк çылăхăм. Телейлĕ пул, Эдик. Тепĕр хут каçару ыйтатăп санран. Паллах, каçарма пултарайсассăн... Зося».

Эдик çырăва вуласа тухсан чутах урайне тĕшĕрĕлсе анатчĕ. Пуçĕ çаврăнса кайрĕ, куçĕсем хуралса килчĕç, аран-аран урама тухса ӳкрĕ. Нина аппа мĕн каласа юлнине те ăнланмарĕ.

«Мĕн пулса тухрĕ-ха капла? Зося, чунăм, мĕн туса хутăн эсĕ мана? Пĕр уйăх каялла çеç кĕтни, юратни çинчен çырса янăччĕ-çке...» — такмакла-такмакла Эдик хăйсен пӳрчĕ умне çитсе чарăнчĕ. Алăк шаккаса ашшĕпе амăшне вăратасшăн пулмарĕ. Сад пахчине кĕрсе хӳшĕри утă тултарса тунă тӳшек çине çаврăнса çапăнчĕ. Çĕрĕпех ĕсĕклесе йĕрсе выртрĕ каччă. Хăмла çырли тĕмĕсем хушшинче кашни каçах юрлакан шăпчăк кĕçĕр ăна чĕнмерĕ. Вăл та каччă хуйхине туйса унпа пĕрле йĕчĕ пулмалла.

Тул çутăласпа кăна вилнĕ пек çывăрса кайнă Эдик. Кăнтăрла çитеспе тин куçне уçрĕ. Пуçĕ çурăлас пекех ыратать. Куçĕсем хĕрелсе кайнă. Çурăм таранах сивĕ шывпа çăвăнсан кăштах вăй хушăнчĕ ăна, пӳрте кĕчĕ.

Марье аппа сĕтел çине апат хатĕрлесе хунă. Вăл ывăлĕ çумне ларчĕ, куçне шăла-шăла çапла каласа пачĕ:

— Турă пӳрнинчен иртме çук, ыльăм. Эсĕ — арçын, çирĕп чунлă. Йывăр пулсан та чăтмаллах. Зосьăн айăпĕ те çукрах теççĕ пĕлекенсем. Колхоза çул-йĕрсене асфальт сарма эрменсен ушкăнĕ килнĕччĕ. Ĕне ферминче вĕсенчен пĕри Зосьăна килĕштерсе пăрахнă, тет. Вĕсем хушшинче мĕн пулса иртнине Турă çеç пĕлет. Халĕ кам мĕнле пĕлет çапла юптарать. Çын хуйхи хальхи пурнăçра çур пуса та тăмасть. Хайхи, Зосьăна кăмăлласа пăрахни, çуралнă кунне паллă тунă, хĕрсене те хăнана чĕннĕ имĕш. Юлашкинчен, ĕçсе-çисе тăрансан, хĕрсене машина çине лартса вăрмана ярăнтарнă. Кăштах эрех тутанса пăхнă хĕре лешĕ вăйпах хăйĕн тунă пулать. Турă каçартăр çын сăмахĕ урлă çеç калаçнăшăн. Çын кулли пулас мар тесе Зося çав çынна качча кайма килĕшнĕ пулать вара, иккĕшĕ пĕрле Çĕпĕре тухса кайнă. Çапла, ыльăм...

Амăшне итленĕ хыççăн Эдик нимĕн шухăшлама та пĕлмерĕ. Пуçне çеç пӳрт пĕрени çине çапа-çапа илчĕ, çӳçне-пуçне лăскарĕ...

Йывăçсем çинчи çулçăсем саралса çĕре ӳкме пуçларĕç. Вĕренӳ çулĕ çывхарса килет. Роно кăçал Эдика Кусăркана ĕçлеме куçарчĕ. Зосьăран çаплах пĕр хыпар та килмерĕ, унăн адресне те пĕлеймерĕ Эдик. Вăл килне те, хĕр тантăшĕсем патне те çыру çӳретмест иккен.

Эдуард Николаевича 5-мĕш класс руководителĕ туса хучĕç, вĕсенех математикăпа вĕрентет. Шкулта кăçал çамрăк учительсем татах та пур. Кăçал кăна педучилище пĕтернĕ икĕ чăваш хĕрĕ. Пĕри — Раиса Васильевна Петрова, кĕçĕн классенче ĕçлекенскер, тепри — Оксана Олеговна Иванова, аслă пионервожатăй. Рая — Пухмачран, Оксана — кусăркасемех.

Аманнă юрату суранĕ те малтанхи пекех чăрмантармасть Эдика çамрăксен хушшинче. Çитменнине, Раиса Васильевна Эдикăн чун тухтăрех пулса тăчĕ. Яланах унпа юнашар пулма тăрăшрĕ, лăплантарчĕ...

Ĕнтĕ хура кĕр кунĕсем пуçланчĕç. Çумăрлă та сивĕ кăçалхи кĕр. Урамра чĕркуççи таран пылчăк çăрăлать. Эдикпа Рая пĕр-пĕрне хăнăхса çитрĕç. Пĕррехинче учительсен кану каçĕнче Эдик Райăна юратса пăрахни çинчен пĕлтерчĕ. Рая та кăмăллать иккен Эдика, юратать. Пĕр эрнерен туй тума калаçса татăлчĕ çамрăк мăшăр.

Рая сеп-сенкер куçлă, сап-сарă çӳçлĕ питĕ те хитре хĕр. Çӳллĕ те хуп-хура çăра çӳçлĕ, хăмăр куçлă Эдика вăл юратмаллипех юратса пăрахрĕ. Туйне те пĕтĕм ялĕпех турĕç. Телейлĕ мăшăр Эдиксем патĕнче пурăнчĕ.

Мĕнле телейлĕ вĕсем, туй хыççăнхи пирвайхи çулсем! Эдик Райăна пĕр утăм та хăйĕнчен хăвармасть. Çисе ярайман çăкăр татăкне те хăех çисе ярать (тăраннă пулсан та). Микул пиччепе Марье аппа та лайăх кин тĕлне пулнипе, ывăлĕн хуйхи иртсе кайнипе чун-чĕререн савăнаççĕ...

Кун хыççăн кун, çул хыççăн çул иртет. Романовсен кил çуртĕнче халь икĕ хĕрупраç ӳссе çитĕнет: Ира — асли, пĕрремĕш класра вĕренет, Кира — кĕçĕнни, килте аслашшĕпе тата асламăшĕпе «хуçаланать». Ирăна хăйĕн амăшех вĕрентет. Вăл ашшĕне хунă, хуп-хура çӳçлĕ. Кира — чăн-чăн амăшĕ: сеп-сенкер куçлă, кăлкан пек шурă çӳçлĕ... Романовсем пектелейлĕ мăшăр та çук тейĕн Кусăркара. Вĕсем çине пăхса пĕтĕм ял-йыш савăнать.

Анчах. Синкер куçа курăнса килместçав. Рая шкултан вăйсăрланса, сывлама йывăррипе нушаланса таврăнма пуçларĕ. Чирленисем малтан та пулнă ĕнтĕ. Час-часах пыр шыççипе те аптăратчĕ Рая, ӳслĕкте аптăрататчĕ ăна. Сывалас тесе санаторире те пĕрре мар пулнă. Чирĕ кăна парăнасшăн мар, вăйлансах пычĕ. Юлашкинчен чирĕ те паллă пулчĕ — вăрахлăха тăсăлакан астма.

Ăçта кăна çитмерĕç-ши Романовсем? Мĕнле тухтăр патĕнче кăна пулмарĕç-ши? Чир шалтан-шала кайса пычĕ. Райăна приступсем нушалантарма тытăнчĕç. Вăл хăйне хăй укол тума вĕренсе çитрĕ, тĕрлĕрен ингаляторсемпе усă курчĕ — кăлăхах. Эдик мăшăрне сыватассишĕн пурнăçне пама та хатĕр. Ытла пысăк хуйхăпа начарлансах кайрĕ.

Пĕррехинче вăйлă приступ пулса иртнĕ хыççăн Рая Эдика çумне ларма сĕнчĕ.

— Лар-ха, калаçар, Эдик. Туятăп эпĕ, пирĕн ку юлашки калаçу пулать. Мана тĕнчере çук телейлĕ хĕрарăм тунăшăн эпĕ сана юлашки сывлăшăмпа тав тăватăп. Ирăпа Кира пуласлăхĕшĕн, телейĕшĕн пулас йывăр хуйха тӳсĕмлĕн кĕтсе ил. Хăвна ху нушалантарса, айăп туса ан пурăн. Ачасем валли çĕнĕ анне, хăвна юлташ тупма пиллетĕп. Ан хăра, эсĕ айăплă мар эпĕ сиртен вăхăтсăр уйрăлса кайнăшăн. Леш тĕнчере эпĕ сирĕншĕн савăнса кăна пурăнăп. Чупту мана юлашкинчен, ан йĕрĕн, тархасшăн... Каçар... Пурăнас килет... — чăнтăхса кайрĕ те Рая, çăварĕнчен шурă кăпăк тухрĕ, ĕмĕрлĕхех куçне хупрĕ.

Эдик чул пек хытса кайса мăшăрĕн тутине шăлса тасатрĕ. Сивĕнме ĕлкĕреймен, кăвакарса кайнă тутисенчен ачашшăн чуптурĕ. Сылтăм аллине икĕ аллипе те чăмăртаса тытса тата темĕнччен ун çине пăхса ларчĕ. Пӳрте кĕрсе тулнă тăванĕсем ăна аран-аран мăшăрĕ çумĕнчен çăлса илчĕç...

Раиса Васильевнăна хăйсен ялнех, Пухмачах, пытарчĕç. Унпа икĕ ял халăхĕ те сывпуллашрĕ, ытла та çамрăкла вилнĕ хĕрарăмăн вилтăприне чĕрĕ чечексен айне турĕ.



Пĕлнĕ пулсан...


Женя Смирнов службăра Венгри çĕршывĕнче пулчĕ. Икĕ çул хушши тăван кил-йышран, савнийĕнчен аякра пурăнчĕ. Аякра тени те вырăнсăр. Вера çырнă çырусем инçете çывăхлатса тăчĕç. Юрату туйăмĕ çамрăксене уйрăлу самантне чăтса ирттерме пулăшрĕ. Çав вăхăтра Вера Пăлара медицина училищине вĕçлерĕ, Пĕрчĕмри пĕр поликлиникăна ĕçе вырнаçрĕ. Женя та салтакран таврăнчĕ, малтан ĕçленĕ вырăнах ĕçе кĕчĕ.

Кĕрхи сулхăн та хĕвеллĕ кун çамрăк мăшăр хула паркĕнче уçăлса çӳрет. Асфальт кĕрхи çулçăсен айне путнă.

— Вера, тух мана качча, эпĕ кĕтсе ывăнтăм ĕнтĕ пĕрле пуласса, — терĕ Женя питне-куçне вутлантарса.

— Ытла васкавлă ĕç пулмĕ-ши ку? — хуравларĕ Вера.

— Эпир пĕр-пĕрне темиçе çул хушши лайăх пĕлетпĕр. Пĕр-пĕрне чунтан юратнине уйрăлу çулĕсем çирĕплетсе параççĕ. Пулас çемьене йĕркелесе яма тата тытса пыма эпир иксĕмĕр те хатĕр тесе шутлатăп.

— Килĕшетĕп, Женя, — терĕ те хĕр малалла чупса кайса сак çине ларчĕ, çĕрте выртакан çулçăсене аллипе тытрĕ. — Туйне хăçан тăвăпăр?

— Паянах, — персе ячĕ Женя.

— Çук, ун пек юрамасть. Хальччен чăтнине кăштах чăтăпăр ĕнтĕ. Туя хатĕрленме вăхăт кирлĕ, загса заявлени те çырса памалла, — шухăша путса хуравларĕ Вера.

— Апла пулсан — юпа уйăхĕнче, — терĕ каччă.

Чăнах та, кĕр мăнтăрĕпе Ровница ялĕнче вăйлă туй кĕрлерĕ. Çырăнма çамрăксем хуларах çырăнчĕç, туйне ялта турĕç. Пуншран та Вера тăванĕсем чылаях пуçтарăннă. Туй кĕрекинче çамрăк мăшăр тăванĕсен тата Турă умĕнче пурнăç ĕмĕрлеме сăмах пачĕ...

Малтанхи çул çамрăксем хваттерте, хула çывăхĕнчи Воробьевка ялĕнче, пурăнчĕç. Каярахпа Верăна ĕçĕнчен пĕр пĕчĕк пӳлĕм пачĕç. Мĕнле савăнчĕç вĕсем хăйсен пĕрремĕш кĕтесĕшĕн! Тăванĕсене пухса хăна турĕç.

Пĕрре çапла, çывăрма выртсан:

— Женя, пĕлетĕн-и, пирĕн часах ача пулать, — пĕлтерчĕ Вера пуçне Женя кăкăрĕ çине хурса.

— Ылтăнăм, тахçантанпах кĕтетĕп санран çак хыпара. Тавтапуç сана, чĕкеçĕм! — терĕ те Женя мăшăрне чуптуса илсе тата хытăрах хăй çумне пăчăртарĕ.

— Кам кирлĕ сана? Хĕрача-и? Арçын ача-и?

— Иккĕшĕ те! — кулса ячĕ Женя.

— Çук, иккĕшнех вăй çитереймĕп, — ачашланчĕ Вера.

— Ан хăра, эпĕ пулăшатăп, — хавасланса каларĕ Женя.

Çамрăк мăшăр çĕрĕпех пурнăç çинчен калаçса выртрĕ, пĕр-пĕрне

юратса киленчĕ...

Часах Смирновсен ача çуралчĕ. Савăнăçĕ мăй таранах пулчĕ Женьăпа Верăшăн. Уйрăмах Женя хĕпĕртерĕ. Ара, Верăна хăй шухăшне веçех пĕлтермесен те вăл арçын ача çураласса кĕтсе пурăнчĕ. Ачи ятне те хăех суйласа илчĕ — Павлик.

Хуçалăхра кăштах пулăшас ĕмĕтпе Женьăсем патне унăн йăмăкĕ,3ина пурăнма куçрĕ. Вăл заводра ĕçлет, качча кайман-ха. Женьăн тепĕр йăмăкĕ те çав заводрах ĕçлет. Вăл мăшăрлă, хваттерлĕ. Ялта Ритăпа Олег шкулта вĕренеççĕ. Ашшĕпе амăшĕ те сывлăхпа çӳреççĕ-ха.

Майĕпен Павлик утакан пулчĕ. Хăш-пĕр чухне ăна Ровницăна е Пунш станцине леçсе яраççĕ. Асламăшĕпе кукамăшĕ хăйсем патĕнчен ярасшăн мар мăнукне. Хулари Зина аппăшĕпе Таня аппăшĕ те кучченеç çине кучченеç, тетте хыççăн тетте парнелеççĕ. Павлик пуриншĕн те чи юратнă ача пулса тăчĕ. Уйрăмах вăл Ровница ялĕнче пурăнма юратать. Рита аппăшĕпе Олег пиччĕшĕ алăран та вĕçертмеççĕ ăна.

— Эсир капла пирĕн ачана ачашах вĕрентетĕр, — тесе те ӳпкелешсе пăхаççĕ Женьăпа Вера.

— Ашшĕпе амăшĕ нихăçан та ачаш пулман, ывăлĕ те ачаш пулмĕ, — хуравлаççĕ лешсем.

Çапла кал-кал та тату пурăнакан Смирновсем çурла уйăхĕн пуçламăшĕнче ялтан хăрушă хыпар илчĕç. Вĕсен ашшĕ вилсе кайнă иккен. Ольга Никитична Рита тата Олег ачисемпе тăлăха юлчĕ. Вĕсене çын çине кăлармалла. Юрать-ха, хулари ачисем килсех çӳреççĕ, килти мĕнпур йывăр ĕçсене туса хăвараççĕ. Арçын ĕçĕсене Женя туса тăрать, тăва пĕлмен ĕçĕ те çук унăн. Зина та пĕр канмалли кунне сиктермесĕр кайса-килсе çӳрет.

Тата тепĕр çулталăк сисĕнмесĕр иртсе кайрĕ. Василий Тихонович вилнĕренпе çулталăк çитнине паллă тума пуçтарăнчĕç Ровницăра Смирновсем. Масар çине кайса унăн вилтăпри çине чĕрĕ чечексем хучĕç, киле-çурта тасатса, майласа хăварчĕç. Хулара пурăнакан ывăлĕпе тата хĕрĕсемпе сĕре йывăр уйрăлчĕ куннехинче Улька аппа. Уйрăмах Женьăпа сывпуллашнă чухне чĕри сиксе тухас пек тапнине туйса илчĕ вăл, йĕрсех ячĕ. Ара, арçынсенчен чи асли Женя пулса юлчĕ-çке ашшĕ вилнĕ хыççăн. Çук, ку та мар, мĕнле-тĕр урăх япала çунтарать амăш чĕрине, мĕне-тĕр сисет пурнăç тути-масине лайăх пĕлсе çитнĕ хĕрарăм чĕри...

Хулари транспортпа çӳреме кансĕртерех пулнипе, Женя кулленхи çулçӳреве çăмăллатма мотоцикл туянчĕ. Халĕ маçтăр кун каçа темиçе заказ пурнăçлама пултарать. Юратать вăл техникăпа аппаланма.

Паян та ир-ирех килтисемпе сывпуллашрĕ, Павлика хыттăн ыталаса чуптурĕ те мотоциклне картишне сĕтĕрсе тухрĕ. Ĕçе пĕрле çӳрекен юлташĕ ăна урамрах кĕтсе тăчĕ. Пĕрре тапсах хута кайнă мотоцикл икĕ çамрăка лартса хула урамĕнче çухалчĕ.

Çул çӳремелли правилăсене аван пĕлет Женя, вĕсене пăсма та хăнăхман. Эрех ĕçмест, табак туртмасть.

Пĕр тăкăрлăкран тепĕр тăкăрлăка, пĕр хĕреслĕ урамран тепĕрне вĕçтерет мотоцикл. Светофорăн симĕс çути кĕтсе илет те ăнăçлă çул сунса малалла ăсатать ăна.

Аванах пыратчĕç çапла Женьăпа юлташĕ. Светофорĕ те симĕс çутăпах çунатчĕ. Тахăш вăхăтра унăн çулне КамАЗ пӳлсе хучĕ. Женя пырса тăрăнчĕ...

Авари кăнтăрла çитеспе пулса иртрĕ. Çавăнтах васкавлă пулăшу тата ПАИ машинисем килсе çитрĕç. Тăнĕсене çухатнă тата нумай юн юхтарнă Женьăпа юлташне пульницана илсе кайрĕç. Хăрушă хыпар, çиçĕм çиçнĕ евĕрех, хăвăрт сарăлчĕ хула тăрăх. Ялта пурăнакан тăванĕсем те çав кунах телеграмма илчĕç. Калама çук хыпса çуннă Женьăпа Вера тăванĕсем, калаçса татăлнă пекех, пурте пĕр вăхăтра пырса кĕчĕç пульница пӳлĕмне.

Женя тăнсăр выртать. Пуçне шап-шурă бинтпа чĕркесе янă, куçĕсем те аран-аран палăраççĕ. Сылтăм енчи куçĕ хĕп-хĕрлĕ нӳрленсе тăрать. Пăхма мар, каласа пама та хăрушă.

Вера шурă халат пĕркеннĕ те унăн умĕнче йĕрсе ларать. Пурин те куçĕсем хĕрелсе кайнă, малалла мĕн пулассине сывламасăр кĕтсе тăраççĕ...

Тепĕр каçхине Женя тăна кĕреймесĕрех вилсе кайрĕ. Сылтăм енчи пуç купташки, шалалла шăтса кĕрсе, чашкă евĕр пулса тăнă, нумай-нумай çĕртен шăмă-шакă та хуçăлнă терĕç тухтăрсем. Женя юлташĕ, йывăр аманнă пулсан та, пурăнмалла пек пĕлтерчĕç.

Женьăна ял масарне илсе кайма ĕçĕнчен машина уйăрчĕç. Вилтăпри çине лартма палăкне те туса пачĕç. Ашшĕ вилнĕренпе çулталăк та виçĕ эрнерен çĕре кĕчĕ Женя Смирнов. Акă мĕншĕн Улька аппа сĕре йывăр уйрăлнăччĕ юлашки курнăçура ывăлĕпе. Ана пытарсан унăн самаях шуралнă çӳç пайăркисем тата та ытларах кăвакарчĕç.

— Турăçăм! Мĕншĕн çав териех хурлăх çине хурлăх яратăн-ши ман çине! — тесе хӳхлерĕ Улька аппа ывăлĕн вилтăпри çинче.

Вера Павлика хăй çумне чăмăртаса тытрĕ те пĕр йăшăлтатмасăр палăк пек хытса тăчĕ. Масар çинчен пурте кайса пĕтсен кăна ăна чун кĕчĕ тейĕн.

— Женя! Чунăм! Кам валли хăвартăн эс пире! Мĕнле чăтса пурăнăп эпĕ сансăр! Пĕлнĕ пулсан, эсĕ пырса çапăнас вырăна хулăн тӳшек сарса хунă пулăттăм, — тесе вилтăприне пӳрнисемпе чакаларĕ, тин çеç лартнă сирень тĕмĕсене вĕри куççульпе шăварчĕ.

  
   III. Шӑпа


   Пурнăçра мĕнле хуйхăн та, йывăрлăхăн-савăнăçăн та чикки пур. Мĕнле хуйхă суранне те вăхăт майĕпен саплăк хурать, суран туртăнать.

Эдик — икĕ ачапа, Вера пĕр ачапа тăрса юлчĕç.

Верăна пурнăçа тытса пыма, чăтма çук йывăр çухатăва тӳссе ирттерме Женя тăванĕсем пулăшрĕç. Павлик асламăшĕ патĕнче пурăнчĕ.

Эдик шкултах ĕçлерĕ-ха, çапах та унăн çак ялта пурăнас килмерĕ.

Çапла вăл, кашни çыннăн хăйĕн шăпи. Эдикпа Вера питĕ йывăр шăпаллă çамрăк çынсем. Иккĕш икĕ тĕлте хăйсен хуйхă суранне сиплеççĕ, пĕр-пĕрин çинчен илтмен, пĕр-пĕрне пĕлмеççĕ пулин те...

Вера хăйĕн пĕчĕк пӳлĕмĕнче Зинăпа пурăнчĕ. Зина та качча кайман- ха. Вĕсем, пĕртăван йăмăксем пекех, сĕре тату пурнаççĕ, çăкăр чĕллине çурмалла пайлаççĕ. Вера амăшĕсем патне те, пăянамăш патне те кайса- килсе çӳрет. Медсестран ĕç укçи пысăк мар, ывăлне пĕр-пĕччен ӳстерме çитес те çук. Çавăнпа та вăл, аслă пĕлӳ илес ĕмĕтпе пединститута заочно вĕренме кĕчĕ. Зина ăна пур енĕпе те пулăшса пычĕ.

Пунш станцийĕнчен юлашкинчен таврăнсан, Зина Вера мĕншĕн- тĕр куçĕсене хăйĕнчен тартнине, пăхма вăтаннине туйса илчĕ. Мĕн-тĕр пулса иртнĕ, ахальтен мар калаçма та сахалтарах калаçать, ютшăнать.

— Вера, мĕн пулнă сана, чирлемен-и эсĕ? Ан вăтан, эпир çак куна çитсе пĕр-пĕринчен нимĕн те пытарса курман вĕт. Пирĕн хушăра нимĕнле вăрттăнлăх та пулман. Тен, мĕнпе те пулсан пулăшайăп та, — тесе асăрхануллăн тĕпчерĕ Зина.

Вера малтан нимĕн те чĕнмерĕ, ассăн çеç сывларĕ. Каçхи апата ларсан

кăна:

— Зина, эпĕ качча каятăп, — терĕ.

Зинăна ку хыпар уяр кун аслати кĕмсĕртетнĕ пекех туйăнса кайрĕ.

— Мĕнле-ха капла?.. Женя вилтăпри çинче нихăçан та ăна урăх арçынпа улăштармастăп тесе тупа турăн вĕт!

— Каçар, Зина, ĕмĕр сакки сарлака теççĕ. Тĕрĕс, сĕре те йывăр мана урăх арçынпа çĕнĕ пурнăç пуçлама. Эпĕ ĕмĕр тăршшĕпех Женьăна çеç юратăп, унăн ячĕ çеç мана йывăрлăхсене чăтса ирттерме пулăшĕ. Анлан эс мана, Павлика ашшĕ кирлĕ. Вăл пĕчĕкçĕ-ха, нимĕн те ăнланмасть. Ашшĕне те часах манĕ, урăх арçынна та ашшĕ вырăнне хурса йышăнĕ. Эпĕ хамшăн мар, унăн пуласлăхĕшĕн çак пысăк çылăха хам çине илетĕп, — ĕсĕкле-ĕсĕкле ăнлантарма тăрăшрĕ Вера Зинăна.

Лешĕ, паллах, хирĕçлерĕ, Верăна нихăçан та пĕччен хăвармассипе лăплантарчĕ. Çапла вăл пурнăç, ыран мĕн пулассине пач пĕлместĕн.

Тепĕр канмалли кун Вера Зинăна пулас мăшăрĕпе паллаштарчĕ. Вăл Кусăрка ялĕнчен иккен, икĕ ачапа тăлăха тăрса юлнă учитель, Эдик...

Зина Эдика аллине те памарĕ. Çилли тулса çитнине ниçта хураймасăр, кӳлешӳ вăйĕ çĕнтеререх панипе:

— Сутăнчăк эсĕ, Вера! — терĕ те алăка хыттăн хупса пӳлĕмрен тухса кайрĕ.

Самантрах пĕр сăмахран пурăнакан икĕ çын хушшинчи туслăх та арканса кайрĕ.

Верăпа Эдик станцире, амăшĕсем патĕнче, евчĕ урлă паллашнă иккен, пĕрлешме сăмах панă. Никам та пĕлмест Эдикпа Вера юратса пĕрлешнине. Хăйсен ачисен пуласлăхĕшĕн тăрăшни кăна куçкĕрет.

Эдик Чĕмпĕре куçса килсе хулари пĕр шкула вырнаçрĕ. Хăтлă хваттер илсен ачисене те кӳрсе килчĕ. Пурнăçра тата тепĕр çĕнĕ çемье çуралчĕ.

Смирновсемпе Вера хушшинче çыхăну вăхăтлăха татăлчĕ. Павлика яла илме кайсан пӳрт тăрринех тарса улăхнă вăл амăшĕнчен.

Унтанпа Знна та, Рита та качча кайма ĕлкĕрнĕ. Олег Мускавра хăй çемйипе пурăнать. ГТавлик та юлашки çул шкулта вĕренет иккен. Эдуард Николаевич шкул директорĕ пулса тăнă. Вера пединститутран вĕренсе тухса диплом илнĕ, çак шкултах ачасене биологи предметне вĕрентет. Ирăпа Кира ӳссе çитĕннĕ хĕрупраçсем. Виçĕ ача хăйсене пĕртăвансем тесе шутлаççĕ, ашшĕпе амăшне чунтан юратаççĕ. Пурнăç çăлкуçĕ вĕресетапсах тăрать. Рита Верăпа телефон урлă çыхăну тытнипе пур хыпарсене пĕлсе тăрать. Тăхăр класс пĕтернĕ хыççăн Павлик техникума вĕренме кĕнĕ иккен, кĕркунне ăна салтака илсе каяççĕ...

Тепĕр çулхи кĕркунне Рита Зина аппашĕ патне телефонпа шăнкăравласа ăшă хыпар пĕлтерчĕ:

— Итле-ха, аппа, Таня аппана ан пĕлтер. Паян Вера шăнкăравларĕ. Павлик отпуска килсен авлансах каясшăн иккен. Пире пурсăмăра та туя чĕнеççĕ. Туйĕ «Ветерок» кафере пулса иртет.

Зинăн савăннипе куçĕсем шывланчĕç. Манман иккен ВераЖеньăна, пире туя чĕнет. Вăл хăй те, ытти тăванĕсем те тахçанах Вера шăпипе çырлахма ĕлкĕрнĕ. Унăн пурнăçне кăна хутшăнасшăн пулман, пĕр-пĕрин патне пырса-килсе çӳремен.

Смирновсен ратни туя хатĕрленме тытăнчĕ. Улька аппа та мăнукне тахçантанпах курман ĕнтĕ. Уссе çитĕннĕ качча курсан та паллас çук. Женя тĕсĕпе палласа илсен кăна, веçех ашшĕне хунă теççĕ. Улька аппа васкасах çĕнĕ тĕкрен пысăк минтер хатĕрлерĕ, туя кайма ĕмĕтленчĕ.

Палăртнă кун «Ветерок» кафене туй халăхĕ пуçтарăнма тытăнчĕ. Улька аппа туя килеймерĕ. Те ытлашши савăннипе, ыран туй тенĕ чухне, хытах чирлесе ӳкрĕ. Туй парнине те хĕрĕсенчен çеç парса ячĕ. Зина, Таня, Рита хăйсен мăшăрĕсемпе кафене пырса çитрĕç. Пурте сиксе чĕтĕреççĕ. Ара, миçе çул пĕр-пĕринпе курса калаçман! Мĕнле кĕтсе илĕç-ши вĕсене Эдикпа Вера, Павлик?

Фойере хăнасене Эдикпа Вера, çамрăк мăшăр кĕтсе тăраççĕ иккен. Смирновсен ушкăнне курсан Эдикпа Вера пĕр харăссăн чупса пычĕç, пурне те ыталаса чуптурĕç, пурин куçĕсенчен те савăнăç куççулĕ шăпăртатрĕ.

Вера Павликпа çĕнĕ кине — Васелисăна чĕнсе илчĕ те вырăсла:

— Павлик, паллатăн-и, камсем килнĕ пирĕн пата? — тесе ыйтрĕ.

— Паллах, паллатăп, ку — Зина аппа (Таня çине кăтартса), ку — Таня аппа (Зина çине кăтартса), ку — Рита аппа, кусем — манăн йыснасем, — терĕ, пурне те алă тытса тухрĕ, Васелисăна та хăнасемпе паллаштарчĕ.

Вера Павликпа ашшĕ енчи тăванĕсем çинчен сăн ӳкерчĕкĕсем тăрăх яланах калаçу илсе пынă иккен. Павлик Ритăна кăна лайăх палларĕ, хăйсем патне пырса çӳренипе.

Хăнасем туй кĕрекине ларса вырнаçрĕç. Пĕр енче — Романовсен ратни, тепĕр енче — Смирновсен, виççĕмĕш енче — Алешинсем. Сĕтел пуçĕнче — çĕнĕ мăшăр. Павлик хуп-хура костюмпа, шурă кĕпепе, галстукпа, Васелиса — шурă пĕркенчĕк айĕнче мамăкланма ĕлкĕрнĕ кукша пуç чечекĕ пек чиперленсе ларать.

Смирновсем Павлик çине пăхнă та хытсах кайнă. Калăн, вĕсен умĕнче Женя ларать, уйăрса илме те çук!

...Икĕ кун хушши туй кĕрлерĕ кафере. Эдикпа Вера Смирновсен ратнинчен уйрăлма та пĕлмерĕç, калăн, вĕсен хушшинче нимĕнле пăтăрмах та пулман тесе. Виççĕмĕш кун туй Павлик ашшĕ-амăшĕсем патĕнче пулчĕ...

Туй хыççăн çамрăк мăшăр Ровница ялне кайрĕ. Эдикпа Вера та вĕсенчен юлмарĕç. Тĕрĕссипе, пурне те Эдик ертсе кайрĕ. Ушкăнпа масар çине кайса Женя тăпри çине чĕрĕ чечексем хучĕç. Павлик ашшĕн вилтăпри çине пĕрремĕш хут чĕркуçленсе ларса пуç тайрĕ.

Улька аппа хăнасем килнипе, çăмарта тума вăхăт çитнĕ чăхă пекех, чупкаласа çӳрет. Павлик çинчен куçне илмест, ывăлĕ çĕнĕрен чĕрĕлсе килне таврăннă пекех туйăнать ăна...

  
   Эпилог


   Пурнăç хăйĕн черечĕпе шăвать. Павлик салтакран таврăнни те çулталăк çитрĕ ĕнтĕ. Вĕсем Васелисăпа килĕнчех пурăнаççĕ. Ирăпа Кира качча кайнă.

Пĕр çĕртен татăлнă кантра, мĕнле сыпсан та, çав тĕлтен татăлать çав. Сасартăк Эдуард Николаевич чирлесе ӳкет. Çур çул хушши пульницара выртать, типнĕçемĕн типсе пырать. Вера унăн койки умĕнчен кая та пĕлмест.

— Вера, — терĕ пĕррехинче Эдик. — Эпĕ чĕрĕлейместĕп. Эпир санпа сĕре те лайăх пурăнтăмăр. Ачасене ура çине тăратрăмăр. Тавтапуç сана манăн хĕрупраçсене çын тунăшăн, иккĕмĕш амăшĕ пулса тăнăшăн, мана шаннăшăн, хисепленĕшĕн, юратнăшăн. Турă курса тăрать, эпир никам умĕнче те айăплă мар, шăпа пӳрнипе пурăннă çынсем. Чăтмаллине пĕрле чăтрăмăр çĕр çинчи пурнăçра. Эсĕ халĕ пĕр-пĕччен юлатăн. Ан пăрах Ирăпа Кирăна, вĕсем сана юратаççĕ, хисеплеççĕ. Пирĕн ывăл та ăслă çын пулса çитĕнчĕ, вăл сана нихăçан та пăрахас çук. Смирновсен таса юнĕ тапать унăн юн тымарĕсенче. Юлашкинчен, Вера, эпĕ сана виличчен хамăн юлашки хушăва пурнăçлама ыйтасшăн. Малтанах каçару ыйтатăп, тен, ку сана килĕшмĕ те. Çапах та, мĕнле пулсассăн та, вилсен мана Пухмач ялĕнчи масара, Райăпа юиашар, пытарăр. Эпĕ унăн умĕнче те пысăк парăмра, тен, çав парăма леш тĕнчере тӳлесе татăп. Каçар...

Вера Эдик ыйтнине пурнăçлама сăмах пачĕ. Тен, хăйĕн пурнăçĕнче ытла та нумай куççуль тăкнипе-и, чăтма çук йĕрес килсен те, куçĕсем унăн шывланмарĕç. Эдикăн уçă тăракан куçĕсене хуптарчĕ те ун çине хĕрес хучĕ.

— Канлĕ ыйхăпа çывăр, Эдик! — теме çеç пĕлчĕ.

Эдика, хăй ыйтнă пекех, Райăпа юнашар пытарчĕç. Леш тĕнчене ăсаннă икĕ чун каллех пĕрле пулчĕç. Икĕ вилтăпри те чечексен ăшне путрĕ.

Тен, Вера та хăйĕн юратăвĕпе леш тĕнчере тепĕр хут тĕл пулĕ? Хальлĕхе вăл каллех пĕр-пĕччен тăрса юлчĕ.

  